Əllə boğma
Əllə boğma və ilgəklə boğmanın genezi bir birinə uyğun gəlir. Əl barmaqlarının boyun nahiyəsinə təsirindən burada çox da böyük olmayan, dairəvi və ya oval qançırlar əmələ gəlir. Adətən bunların sayı 6-8-dən çox olmur. Qançırlar bir birindən kiçik məsafə qədər aralı, qrup şəklində - iki-iki, dörd-dörd yerləşmiş olur. Bəzən qançır fonunda dırnaqların təsirindən törənən qövsvarı və ya zolaq lı sıyrıqlara təsadüf olunur. Qanırlar həmişə heç də simmetrik yerləşməyib, əsas etibarilə boyuna təzyiq zamanı əl barmaqlarının vəziyyətindən asılı olur. 
Müəyyən edilmişdir ki, xüsusi metodların köməyilə boyundakı barmaqların izləri götürülərək, cinayətkarın identifikasiya olunmasında əhəmiyyətli rol oynaya bilər. 
Əllə boğma zamanı daxili xəsarətlər xarici xəsarətlərə nisbətən üstünlük təşkil edir. Adətən bunlar boyun nahiyəsinin damar-sinir dəstəsini, traxeya və qida borusunu əhatə edərək, massiv və dərin yerləşən qansızmalardır. Bəzən dilaltı sümüyünün, qırtlaq qığırdaqlarının və traxeyanın birgə zədələnməsinə də təsadüf edilir. Boyun və əllər arasına yumşaq əşyalar qoyularsa, xarici əlamətlər heç müşahidə olunmaya da bilər. 
Əllə boğma zamanı dilaltı sümüyün və qırtlaq qığırdaqlarının aşağıdakı zədələnmələri törənə bilər: 
· dilaltı sümüyün böyük buynuzlarının birtərəfli və ikitərəfli sınıqları, nadir hallarda cisminin sınması; 
· qalxanabənzər qığırdağın birtərəfli və ikitərəfli zədələnmələri və bu qığırdağın yuxarı buynuzlarının ikitərəfli zədələnməsi, 
· hər iki səfhəsinin və ya aşağı buynuzunun zədələnməsi, bəzən üzük-qalxanabənzər oynağın zədələnməsi; 
· üzüyəbənzər qığırdağın ön qövsünün zədələnməsi, bəzən yan şöbələrinin zədələnməsi; 
· traxeyanın bir və ya bir neçə yarımdairəsinin bir, iki, üç xətt üzrə tamlığının pozulması.
Boyun nahiyəsinin çiyin və yuxarı ətraf hissələri arasında sıxılma zamanı adətən müvafiq nahiyədə xarici zədələnmələr nəzərə çarpmır, lakin boynun dərialtı toxuma və əzələlərində geniş yayılmış qansızmalar törənir.
Çox zaman xəsarət alan şəxs müqavimət göstərir və bu, xəsarət yetirən şəxsin yenidən əllə boğmağa cəhd göstərməsi ilə nəticələnir. Belə halda boyun nahiyəsində  qarışıq yerləşmiş əlavə xəsarətlər törənir. Xəsarət alan şəxsin müqavimət göstərməsinin qarşısını almaq üçün xəsarət yetirən şəxs aşağı ətraf hissələri vasitəsilə xəsarət alanın döşünə, qarnına və ətraflarına təzyiq edə bilər ki, bu da çox zaman qançırlara, qaraciyərin partlamasına, qabırğaların sınmasına səbəb olur. 
Xəsarət alan şəxsin müqavimət göstərməsi zamanı onun dırnaqlarının altında lupa və ya binokulyar mikroskop vasitəsilə xəsarət yetirən şəxsə məxsus tekstil liflər, tük qırıntıları, dəri hissəcikləri, qan izləri tapıla bilər. Bioloji obyektlərin immunoseroloji müayinəsi zamanı növ, qrup, cins mənşəyini aşkar etməyə imkan verir.
